XXI гасыр кулибинчыларын тәрбиялибез

Гүзәл МУЛЛАГАЛИЕВА, 

Арча районының Д.Хәкимов исемендәге Түбән Мәтәскә урта мәктәбе директорының тәрбия эшләре буенча урынбасары
Тормышыбызны уйлап табулардан, рационализаторлык тәкъдимнәреннән, ачышлардан башка күзаллап та булмый. Галимнәрнең әйтүенә караганда, Җир йөзендә һәр минут саен 2 ачышка патент алына икән. Тик соңгы вакытта бездә яшьләр арасында гуманитар юнәлештәге һөнәрләр сайлауга өстенлек бирелә. Дөньякүләм танылу алган Камил Вәлиев, Роальд Сәгъдиев, Рәшит Сюнәев, аталы-уллы Хәмит һәм Данияр Мөштәри кебек үз милләтебездән булган физик һәм математик галимнәребезгә алмашка килүчеләр булырмы? Бу җитди проблема безнең мәктәп укытучыларын да нык уйландыра. Уйланып кына калмыйбыз, укучыларыбызны техник иҗатка тарту, аларда төгәл фәннәргә кызыксыну уятуда төрле сыйныфтан тыш тәрбияви чаралар оештырабыз. Техник иҗатка омтылышы булган укучыларыбызны Казандагы «Кызыклы фән һәм техника йорты» тарафыннан оештырылган күргәзмәгә алып бардык. Бер төркем укучыларыбыз КФУ оештырган «Кышкы физика мәктәбе»ндә гыйлем эстәп кайтты. Татарстан Уйлап табучылар һәм рационализаторлар җәмгыяте белән дә хезмәттәшлек элемтәләре урнаштырдык. Мәктәбебездә «Радиосөючеләр» түгәрәге уңышлы гына эшләп килә. Укучыларыбыз район, республика күләмендә уздырылган төрле техник  бәйгеләрдә, яшь уйлап табучыларны ачыклауны күз алдында тоткан олимпиадаларда бик теләп катнаша. Соңгы елларда шундый конкурсларда призлы урыннарга лаек булган Раниф Закиров, Алмаз Фазылҗанов, Разил Вәлиев һ.б. бүгенге көндә укуларын техник вузларда дәвам иттерәләр. XI сыйныф укучысы Раниф Закиров КФУның Алабуга институты оештырган төбәкара олимпиадаларда, Татарстан мәгариф һәм фән министрлыгы Зәй каласында үткәргән «Я – мастер!» конкурсында призлы урыннар яулады.

Балаларны техник иҗатка тартуда, әлбәттә, укытучының роле зур. Бу җәһәттән, мәктәбебез укучылары бик бәхетле. Тин укытучысы Гамир Габделхак улы Фазылҗанов бу өлкәдә чын фанат инде менә! Укучыларны рухландыра, эзләнүләргә этәрә белә. Татарстан уйлап табучылар һәм рационализаторлар җәмгыяте «Мәгариф» журналы белән берлектә оештырган «Яшь кулибинчылар» республика бәйгесендә мәктәбебез укучыларының бер-берсен уздыра-уздыра катнашулары һәм җиңеп чыгулары – үзе моңа ачык дәлил. Узган ел Илназ Фәсхетдиновның эзләнү эше III урынга лаек, ә Айнур Сабиров дипломант булган иде. Әлеге бәйгенең быелгысында мәктәбебезнең IX сыйныф укучысы Илмир Хәбибуллин җибәргән җаваплар иң яхшысы дип табылган. Менә шуңа да «Яшь кулибинчы – 2015» республика бәйгесен йомгаклауга багышланган конференция нәкъ менә безнең Түбән Мәтәскә урта мәктәбендә үткәрелде дә инде. Конференция 3 бүлектән торды: район мәктәпләрендәге яшь эзләнүчеләрнең техника өлкәсендәге ачышларыннан төзелгән күргәзмә; тәҗрибә уртаклашу, фикер алышу өлеше; галимнәр катнашында оештырылган «Осталык дәресләре». Әлеге чарада район администрациясе башлыгы Илшат Габделфәрт улы Нуриев та катнашты. Ул «Осталык дәресләре»ндә булды, күргәзмә белән танышты, яшь уйлап табучыларга үз тәкъдимнәрен җиткерде. Конференциянең төп өлешендә җиңү яулаган укучылар һәм аларныың җитәкчеләре белән якыннанрак танышу булды. Укучыларның фәнни җитәкчеләре сәләтле балалар белән эшләү практикасыннан тәҗрибә уртаклашты. «Яшь кулибинчы – 2015» конкурсының абсолют җиңүчесе – безнең мәктәп укучысы Илмир Хәбибуллин, аның фәнни җитәкчесе Гамир әфәнде Фазылҗановка аерым сүз бирелде. Гамир Габделхак улы мәктәптә укучыларның техника белән кызыксынуларына этәргеч бирә алырдай шартлар тудырылуы турында сөйләде. Мәктәптә электив курс буларак «Графика грамоталылыгы», «График мәсьәләләр чишү» дәресләрен укытуның, укучыларны дәрестән тыш вакытларда Казан шәһәренә «Кызыклы фән һәм техника» күргәзмәсенә экскурсия оештыруның, КФУ оештырган «Кышкы физика мәктәбе»ндә укуның нәтиҗәле икәненә басым ясады. Җиңү яулаган Илмир Хәбибуллин конкурс шарты буенча куелган сорауларга җавап табуның җиңел булмавын, күп эзләнү таләп ителүен сөйләде. Кайбер сорауларга җавап табу өчен әти-әни, әби-бабайның тормыш тәҗрибәсе дә кирәк булуын искәртте.
Мәктәпнең йөзен югары уку йортында укучы студентлар да бизи, билгели. Бүгенге көндә укучыларның техник уку йортларына тартылуларының сәбәбе дә буш урыннан калкып чыкмаган. Без аларның уңышларын күреп сөенәбез, мәктәп укучыларына аларны үрнәк итеп куябыз. Конференциягә шулай ук урта мәктәпне 2010 елда тәмамлап, бүгенге көндә Казан архитектура-төзелеш университетының V курс студенты булган Фәнил Хәбибуллин да чакырылган иде. Фәнилдә фәнни эшләр белән шөгыльләнү буенча 3 ачышның авторлыгын  раслаучы документ та бар. Моннан тыш, ул фәнни-тикшеренү эшчәнлегендәге уңышлары өчен Татарстан Республикасы хөкүмәтенең махсус стипендиясен дә алды. Аның чыгышын тыңлау бездә соклану тудырды. Әлбәттә, фән өлкәсендә билгеле галимнәребезне, студент егетнең уйлап тапкан җайланмасыннан бигрәк, аның практик яктан кулланылышы кызыксындырды. Алар Фәнил белән җанлы аралашу оештырып алдылар, киләчәктә аңа зур уңышлар теләделәр.

Укучыларның техник иҗат өлкәсендәге уңышлары белән районыбыз аерым кызыксына. Район мәгариф идарәсе башлыгы Зөлфәт Миңнефәр улы Дәүләтбаев конференциянең төп өлешендә район укытучыларының чыгышын тыңлады. Шушы юнәлеш буенча район мәктәпләрендә эшнең торышы турында чыгыш ясады. Яшь кулибинчыларның эшеннән канәгать булуын хәбәр итте.
Конференция кунаклары да бик дәрәҗәле иде: Татарстан уйлап табучылар һәм рационализаторлар җәмгыяте президенты Мөхәммәт Йосыф улы Әюпов; Казан дәүләт энергетика университеты доценты, Татарстанның атказанган уйлап табучысы, техник фәннәр кандидаты, шагыйрь, «Яшь кулибинчы – 2015» конкурсының жюри рәисе Ринат Гали улы Нуруллин; КФУ профессоры, тарих фәннәре докторы, археолог, Татарстанның атказанган фән эшлеклесе Фаяз Шәриф улы Хуҗин; «Сүз» нәшриятының баш мөхәррире, эзтабар-язучы, Татарстанның атказанган мәдәният хезмәткәре, Россия хәрби-тарихи фәннәр академиясенең һәм Петр I исемендәге Фән һәм сәнгать академиясенең мөхбир-әгъзасы Шаһинур Сафа улы Мостафин; «Мәгариф» журналының бүлек мөхәррире Таһир Әюп улы Сабирҗанов.
Чиратта конференциядә катнашучыларны галимнәрнең осталык дәресләре көтте. Укучылар, укытучылар бу дәресләрдән рухланып чыкты, алдагы көннәргә план кору өчен менә дигән мөмкинлек туды. 

Осталык дәресләреннән соң без хөрмәтле галимнәребезнең чыгышын тыңладык. Тарих фәннәре докторы, археолог Ф.Хуҗин укучыларыбызны яшь археологлар башкарган эш белән таныштырды. Бу хезмәтнең күп вакыт, җаваплылык, сабырлык таләп итүенә басым ясады. «Сезнең арадан казылма калдыкларны эзләү эшен башкарганда уңайлы эш коралы уйлап табучыларны күрергә теләр идек», – диде ул. 

Эзтабар-язучы Ш.Мостафин эзтабар булып китүгә этәргеч бирүче шартлар турында сөйләде. Шагыйрь, «Яшь кулибинчы – 2015» конкурсының жюри рәисе Р.Нуруллин конкурска килгән эшләргә җентекле анализ ясады. 

«Мәгариф» журналының бүлек мөхәррире Т.Сабирҗанов конкурс җиңүчеләрен тәбрикләде. Районыбызның Яңа Кенәр, Яңа Кырлай, Шушмабаш урта мәктәпләре укучылары да призлы урыннарга лаек булды. Кукмара, Мамадыш, Менделеевск, Әтнә һәм Балтач районнарыннан килгән 30 бала грамоталар, кул сәгатьләре, китаплар белән бүләкләнде. Түбән Мәтәскә урта мәктәбе укытучысы Гамир Габделхак улы Фазылҗанов исә Татарстан уйлап табучылар һәм рационализаторлар җәмгыятенең Мактау грамотасы һәм күкрәк билгесе белән бүләкләнде.
